Ղուկասյան  Գայանե  Բաբկենի- ԵՊՀ ավագ գիտաշխատող, կրթության կառավարման մագիստրոս, կենսաբանական գիտությունների թեկնածու, 

Գրիգորյան Մարգարիտա  Օգսենի - ՀՀ ԿԳՆ հետբուհական մասնագիտական կրթության բաժնի պետ, կենսաբանական գիտությունների թեկնածու
 Բարձրագույն կրթության երրորդ աստիճանի հիմնախնդիրները Բոլոնիայի գործընթացի շրջանակներում
 Հոդվածը նվիրված է Հայաստանի Հանրապետությունում բարձրագույն կրթության երրորդ աստիճանում կրեդիտային համակարգի ներդրմանը:  Հոդվածում քննարկվում են Հայաստանում կրթության աստիճանային համակարգի զարգացումները Բոլոնիայի գործընթացի շրջանակներում: Վերլուծվում են դոկտորական ծրագրերի կազմակերպման տարբեր մոտեցումները Եվրոպայում: Ներկայացվում է Հայաստանում բարձրագույն  մասնագիտական կրթության երրորդ աստիճանի  ծրագրի բեռնվածությունը`  կրեդիտներով արտահայտված: 
Հանգուցային բառեր և արտահայտություններ` Բոլոնիայի գործընթաց,  բարձրագույն կրթութության երրորդ աստիճան, կրեդիտային համակարգ, կրեդիտ, գիտական աստիճան
  
Բոլոնիայի գործընթացը բարձրագույն մասնագիտական կրթության ոլորտում միջկառավարական եվրոպական բարեփոխումների  ծրագիր է, որի  նպատակն է  հիմնել եվրոպական բարձրագույն  մասնագիտական կրթական տարածք: Այն երկու տարին մեկ հանձնարարականներ է ստանում նախարարական կոնֆերանսներից (Պրահա` 2001թ., Բեռլին` 2003թ., Բերգեն` 2005թ., Լոնդոն` 2007թ., Լյուվեն` 2009թ.):  Լյուվենի կոնֆերանսում Բոլոնիայի գործընթացի անդամ 46  երկրներից  և կազմակերպություններից հետո ներկայացվեցին նաև  Ավստրալիան, Բրազիլիան, Կանադան, Չինաստանը, Եգիպտոսը, Եթովպիան, Իսրայելը, Ճապոնիան, Ղազախստանը, Ղրղզստանը, Մեքիկան, Մարոկկոն, Նոր Զելանդիան, Թունիսը, Միացյալ Նահանգները , ինչպես նաև Համալսարանների միջազգային ասոցիացիան:

Հայաստանը  միացել էր Բոլոնիայի գործընթացին 2005 թվականի մայիսին Բերգենում: Սակայն, իրականում, Բոլոնիայի գործընթացին համահունչ բարեփոխումները Հայաստանում սկսվել են  ավելի վաղ և ամրագրվել են “Բարձրագույն կրթության և հետբուհական մասնագիտական կրթության մասիմ ” ՀՀ օրենքով [2]: Համաձայն օրենքի  Հայաստանի Հանրապետությունում  բարձրագույն և հետբուհական մասնագիտական կրթության բնագավառում պետական քաղաքականության խնդիրներից են. 

·  ուսուցման որակի ներքին (ներբուհական) ու արտաքին գնահատման և հավատարմագրման միջազգային (եվրոպական չափանիճների ներդրումը),

·  անցումը բարձրագույն կրթության որակավորման երկաստիճան համակարգի,

· գիտելիքների ստուգման և որակի գնահատման, ուսուցման կազմակերպման նոր ձևերի, ներառյալ` կրեդիտային համակարգի ներդրում (Հոդված 5)

Եվրոպայի գիտական հետազոտությունների համակարգի և Եվրոպայի բարձրագույն կրթության ոլորտների միջև կապ ստեղծելու նպատակով՝ 2003 թ-ի Բեռլինի Կոմյունիկեով Բոլոնիայի գործընթացին ավելացվեց կրթական համակարգի 3-րդ՝ դոկտորական աստիճանը [3]: Դոկտորի աստիճանի բնութագրիչը (համարժեք է ասպիրանտի բնութագրիչին) մշակվել է բակալավրի և մագիստրոսի աստիճանների դուբլինյան բնութագրիչների տրամաբանությամբ[4]:  Այս փուլում իրականացվող ուսումնական ծրագիրը էապես տարբերվում է ուսումնական ծրագրերի կազմակերպման ընդունված ձևից: Բնութագրիչը կազմելիս հաշվի է առնվել տվյալ պետության բարձրագույն կրթության որակավորման հայեցակարգը: Օրինակ՝ իռլանդական ազգային որակավորման հայեցակարգը, Շոտլանդիայի, Դանիայի հայեցակարգերը: Եվրոպայի տարածաշրջանում ընդհանուր առմամբ կիրառվում է դոկտորական ծրագրերի 3 հիմնական տեսակ: Առաջինը հիմնականում հենված է հետազոտությունների վրա, որը հաջողությամբ ավարտելու դեպքում, ուսանողին շնորհվում է PhD կոչում, դոկտորական ծրագրերի 2-րդ տեսակը կոչվում է □Մասնագիտական□,  և 3-րդը ՝ այսպես կոչված □Բարձրագույն դոկտորոկան ծրագիր□: Մասնագիտական կամ գործնական ծրագիրը Եվրոպայի բարձրագույն կրթության համակարգում համեմատաբար նոր երևույթ է և  գտնվում է զարգացման փուլում: Այնուամենայնիվ, դոկտորական աստիճանի բնութագրիչի շրջանակները սահմանափակվում են հետազոտական ծրագրերով, ինչպես նաև մասնագիտական դոկտորական ծրագրերով` չմանրամասնելով ուսուցման առանձնահատուկ տարատեսակները: 

Հայաստանում աստիճանային համակարգի զարգացումները վերլուծելու նպատակով դիտարկենք նման զարգացումները Արևելյան Եվրոպայի երկրներում: Մասնավորապես Հունգարիայում, որը Բոլոնիայի հռչակագիրը ստորագրել է դեռևս 1999թ., առաջադրվել է դոկտորական ծրագրերի հաստատագրված, կանոնակարգված տարբերակ, որը տարբերվում է PhD աստիճանի □ուսանող-ղեկավար□ ծրագրի մոդելից: Սա նպաստել է նաև դոկտորական ծրագրեր իրականացնող համապատասխան հավատարմագրված կառույցներում կանոնակարգված ծրագրերի կազմակերպմանը: Գիտական խորհրդի համար սահմանվել է  իրավասությունների շրջանակ: Որոշվել է բնագիտական մասնագիտության ծրագիրը հաջողությամբ ավարտած դոկտորական աստիճանի հայցորդին շնորհել PhD  (Doctor of Phylosophy) կոչում, իսկ հումանիտար մասնագիտության `DLA  ( Doctor of Liberal Arts) կոչում: Դոկտորական դասընթացները տևում են  հիմնականում 36 ամիս: Ուսանողի ուսումնական ծանրաբեռնվածությունը չափվում է կրեդիտներով [9]:

Ուսումնական ծրագիրը կազմված է ընտրովի կամ  պարտադիր դասընթացներից, որոնցում ներառված են նաև միջմասնագիտական դասընթացներ, քանի որ դժվար է պատկերացնել, որ հետազոտության տվյալ  առարկան և նրա իրականացման մեթոդները ուղղված լինեն գիտության  միայն  մեկ ոլորտին: Գոյություն ունի նաև դասընթացներ, որոնք  տևում է 2 տարի: Այս դասընթացները ավարտող  հայցորդներին  նույնպես շնորհվում է գիտական աստիճան: Այն   հայցորդները, ովքեր չեն հաճախել դոկտորական դասընթացներին, սակայն ինքնուրույն պատրաստվել են, նույնպես իրավունք ունեն համարվելու դոկտորարական աստիճանի հայցորդներ: Գիտական աստիճան ձեռք բերելու համար անհրաժեշտ են հետևյալ  չափանիշները.

1. Դոկտորական աստիճանի կանոնակարգում ամրագրված բոլոր պարտականությունների կատարում և ուսանողի ձեռք բերված հմտությունների և գիտելիքների մակարդակը ստուգելու նպատակով քննության հանձնում:

2. Լեզուների իմացություն, ինչը ավելի է ընդարձակում ուսանողի  հետաքրքրությունների, ուսումնասիրությունների և հնարավորությունների շրջանակը:

3. Գիտական հետազոտությունների արդյունքների ամփոփում՝ տպագրված հոդվածների տեսքով:

4. Գիտական թեզի հրապարակային պաշտպանություն [9]:

Եվրոպական տարբեր պետությունների ուսումնական հաստատություններում    գոյություն ունեն դոկտորական դասընթացների կազմակերպման  տարբեր մոտեցումներ, սակայն հիմնականում կիրառվում են դրանցից երկուսը: Առաջինը  անհատական ուսուցման  ծրագիրն է, որը հենված է հայցորդի և նրա ղեկավարի միջև պաշտոնական կամ ոչ պաշտոնական աշխատանքային համագործակցության վրա` առանց որևէ հստակ ուսումնական պլանի: Երկրորդը  կանոնակարգված(կառուցվածքային) ծրագիրն է , որն իրականացվում է գիտահետազոտական խմբերի և դոկտորական ծրագրեր իրականացնող հաստատությունների միջև: Այն ներառում է երկու բաղադրիչ՝ կրթական բաղադրիչ՝ պարտադիր կամ  ընտրովի դասընթացներով և մոդուլներով, և  գիտական բաղադրիչ: 

      Համաձայն Ա.Բուդաղյանի և Յու. Սարգսյանի [1] ուսումնասիրությունների`   Բոլոնիայի գործընթացի շրջանակներում դոկտորական  որակավորումների համար կրեդիտային միջակայք չի սահմանված:  Այս հիմնախնդիրը  ներկայացրեց նաև  Բոլոնիայի փորձագետ դոկտոր Թերրենս Քլիֆորդ Ամոսը, որը Մեծ Բրիտանիայից հրավիրված էր  Հայաստան` “Բարձրագույն կրթության եվրոպական չափայնության խթանումը” թեմայով Ձմեռային դպրոցում դասախոսելու: Նա գտնում է, որ հետազոտական աշխատանքի ծավալը հնարավոր չէ չափել կրեդիտներով: Այնուամենայնիվ,  մեր ուսունասիրությունները ցույց տվեցին, որ Ուսանողների եվրոպական միության  կարծիքով (2008թ.) դոկտորական ծրագրի բեռնվածությունը հավասար պետք է լինի 180-240 կրեդիտի՝ դասընթացները  և հետազոտական նախագիծը ներառյալ:

ՀՀ ԿԳՆ հետբուհական մասնագիտական կրթության բաժինը ուղեցույց է մշակել “Բարձրագույն մասնագիտական կրթության երրորդ աստիճանում կրեդիտային համակարգ ներդնելու մասին”: Ուղեցույցում ասպիրանտական ծրագիրը բաղկացած է երկու փոխկապակցված կառուցամասերից՝ կրթական (պարտադիր և ընտրովի ընդհանուր և մասնագիտական դասընթացներ և կրթական մոդուլներ) և հետազոտական (ինքնուրույն հետազոտական աշխատանք, ատենախոսության կատարում): Այս մոտեցումը համահունչ է  եվրոպական ծրագրերին:  Ուղեցույցում առաջարկվում են հետազոտողի եռամյա կրթական ծրագրի պլանավորման հետևյալ ընդհանուր սկզբունքները.

 “1) Հետազոտողի եռամյա ծրագրի լրիվ բեռնվածությունը համարժեք է 180 կրեդիտային միավորի (կամ 180 կրեդիտ X 30 = 5400 ժամ՝ ներառյալ լսարանային, արտալսարանային և ինքնուրույն աշխատանքը),

                 2) Ծրագրի 20-30%-ը (տոկոսը սահմանվում է մասնագիտական առանձնահատկություններից ելնելով) կազմում է կրթական բաղկացուցիչը, որը համապատասխանում է 36-54 կրեդիտի կամ 1080-1620  ժամ լրիվ ուսումնական բեռնվածության  և ներառում է ընդհանուր և մասնագիտական ընտրովի և պարտադիր դասընթացներ և այլ կրթական մոդուլներ (ներառյալ թեկնածուական 3-5 քննությունները և ստուգարքը, մանկավարժական կամ հետազոտական պրակտիկան և այլն):

 
Ծրագրի մասնագիտական կրթամասի կրեդիտների թիվը սահմանել կրթական բաղկացուցչի կրեդիտների թվի 1/3-ը՝ 12-18 կրեդիտ՝ կախված կրթական բաղկացուցչին հատկացված տոկոսից,

                 3) Ծրագրի մնացած 70-80% ծավալը՝ 126-144 կրեդիտ 3780-4320 ժամ, կազմում է հետազոտական բաղկացուցիչը՝ ինքնուրույն հետազոտական աշխատանքի, թեկնածուական ատենախոսության կատարման և եզրափակիչ ատեստավորման՝ հրապարակային պաշտպանության տեսքով (վերջինիս համար հատկացվում է 5 կրեդիտ):” 

Այս ուղեցույցը փորձարկման նպատակով ուղարկվել է ՀՀ պետական բուհեր:  Կարծում ենք, որ այն հաջողությամբ կներդրվի, և Հայաստանը կկարողանա եվրոպական համալսարաններին ներկայացնել  երրորդ աստիճանում կրեդիտային համակարգի  ներդրման հաջողված տարբերակ: Սակայն, մտավախություն ունենք, որ դժվարություն կառաջանա մեր և  եվրոպական   որակավորման ու աստիճանաշնորհման համակարգերի լուրջ տարբերությոան առումով: Հայաստանում, ի տարբերություն մերձբալթյան երկրների կամ հարևան Վրաստանի,  գործում է Բարձրագույն որակավորման հանձնաժողով, որը  հաստատում է գիտխորհդների կողմից շնորհված  գիտությունների թեկնածուների և գիտությունների դոկտորների գիտական աստիճանները, իսկ Եվրոպայում շնորհվող PhD գիտական աստիճանը գնահատում է համարժեք  գիտությունների թեկնածուի աստիճանին:

Այսպիսով, ասպիրանտական  հետազոտությունների համար կրեդիտային համակարգի ներդրման գործընթացի մեկնարկը  կարելի է գնահատել, որպես Հայաստանում  Բոլոնիայի գործընթացի իրականացման լուրջ նավաճում, որը կդառնա գիտական հետազոտությունների որակի ապահովման մեխանիզմի կարևորագույն բաղադրիչը:

